
KHUTBAH KEDUA JUN 2025
Minggu Pertama (6 JUN 2025), Minggu Ketiga (20 JUN 2025)

Marilah kita bersama-sama meningkatkan ketakwaan kepada Allah
Subhanahu wa-Ta’ala dengan memperbanyakkan amal ibadah dan meninggalkan
perbuatan yang mungkar supaya mendapat reda Allah Azza wajalla di dunia dan

akhirat.
Sidang Jumaat Yang Dikasihi sekalian,

Kebawah Duli Paduka Baginda Tuanku Sultan Pahang telah bertitah
mengenai bahaya penyalahgunaan dadah dalam kalangan rakyat di negeri Pahang

secara khusus dan Malaysia secara amnya. Demikian juga Jawatankuasa




Perundingan Hukum Syarak Negeri Pahang telah mewartakan fatwa
pengharaman penggunaan vape. Data penagihan dadah di negeri Pahang yang
dikeluarkan oleh Agensi Antidadah Kebangsaan (AADK) adalah
membimbangkan dan mendukacitakan. Penggunaan vape dalam kalangan anak-
anak muda dikenalpasti menjadi punca peningkatan kepada jumlah
penyalahgunaan dadah memandangkan vape mudah diperolehi dan mudah
dimasukkan bahan-bahan terlarang dalam perisanya. Justeru, marilah kita sebagai
anggota masyarakat membendung penyalahgunaan dadah dengan memastikan
pendidikan anak-anak dan seluruh ahli keluarga kita diberi penekanan yang
sewajarnya. Awasilah tindak tanduk anak-anak dan jauhkanlah mereka daripada
tabiat merokok dan menghisap vape yang boleh menjadi pendorong kepada

penyalahgunaan dadah.

Sidang Jumaat yang dikasihi

Pada kesempatan ini juga, marilah kita terus mendoakan seluruh umat
Islam khususnya mereka yang sedang berjuang dan dizalimi di bumi Palestin
yang diserang oleh rejim Zionis Israel. Mudah-mudahan Allah Ta’ala memberi
kemenangan kepada mereka dan seluruh umat Islam yang dizalimi di segenap

pelusuk dunia.

Ya Allah kurniakanlah kepada Kebawah Duli Paduka Baginda Sultan
Pahang yang kami kasihi dengan kata-kata yang penuh hikmah dan
bijaksana, amalan yang dilimpahi cahaya petunjuk serta tetapkanlah

baginda pada jalan yang lurus.

